R E L A C I O N

PËR PROJEKTLIGJIN 

“PËR NJË NDRYSHIM NË LIGJIN NR. 133/2013, DATË 29.4.2013 “PËR SISTEMIN E PAGESAVE”
I. QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN

Ky projektligj ka si qëllim të bëjë një ndryshim në ligjin nr. 133/2013 “Për sistemin e pagesave”, i cili do të mundësojë zbatimin e një prej ndryshimeve të hartuara në ligjin nr. 55/2020, datë 30.4.2020 “Për shërbimet e pagesave”. Ligji “Për shërbimet e pagesave” është rishikuar në tërësinë e tij, me qëllim harmonizimin e plotë me Direktivën (BE) 2015/2366 të Parlamentit Evropian dhe të Këshillit të Evropës të datës 25 Nëntor 2015 “Për shërbimet e pagesave në tregun e brendshëm” ose të njohur ndryshe si PSD2. Me qëllim zbatimin e një prej ndryshimeve të parashikuara në ligjin 55/2020 është e domosdoshme edhe ndërhyrja në ligjin 133/2013 “Për sistemin e pagesave”. Ndryshimi i propozuar në këtë projektligj është në përputhje të plotë me aktin përkatës të legjislacionit evropian. 
Objektivat që synohen të arrihen:

· Zgjerimi i kategorive të subjekteve pjesëmarrëse në sistemet e pagesave, që funksionojnë në përputhje me parimin e finalitetit të shlyerjes. 

II. VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE

Projektligji i propozuar, i hartuar nga Banka e Shqipërisë, megjithëse nuk është parashikuar në Programin e Përgjithshëm Analitik të Akteve që paraqiten për shqyrtim dhe miratim në Këshillin e Ministrave për vitin 2026, ai është parashikuar në planin ndërinstitucional të punës për adresimin e piketave mbyllëse “Closing benchmarks” për Kapitullin 4 “Lëvizja e Lirë e Kapitalit”. 

Ndryshimi i propozuar nga ky projektligj do të jetë pjesë e paketës së ndryshimeve ligjore dhe lidhet me ndryshimet e propozuara në ligjin “Për shërbimet e pagesave”, në kuadër të angazhimeve të marra për Kapitullin 4, për përafrimin e plotë të kuadrit ligjor e rregullativ shqiptar me direktivat përkatëse.   

III. ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME

Nevoja për ndërhyrje në ligjin 133/2013 “Për sistemin e pagesave” rrjedh nga ndryshimet e hartuara në ligjin 55/2020 “Për shërbimet e pagesave”. Ky  i fundit është rishikuar për të qenë në përputhje të plotë me Direktivën Evropiane PSD2 dhe reflekton të gjitha ndryshimet që i janë bërë direktivës që prej vitit 2020. Një prej këtyre ndryshimeve vjen nga Rregullorja (BE) 2024/886 e Parlamentit Evropian dhe e Këshillit e datës 13 mars 2024 që ndryshon Rregulloren (BE) 260/2012 dhe (BE) 2021/1230 dhe Direktivat (KE) 98/26 dhe (BE) 2015/2366 për transfertat e kreditit të menjëhershme në euro. Rregullorja (BE) 2024/886 në vetvete bën amendime të njëkohshme të disa akteve, përfshirë Direktivën (BE) 2015/2366 (ose PSD2) dhe Direktivën (KE) 98/26 për finalitetin e shlyerjes në sistemet e pagesave dhe të shlyerjes së titujve. Kjo për shkak se zbatimi i ndryshimeve të parashikuara në Direktivën e PSD2 (që janë reflektuar në projektligjin për ndryshimet e ligjit “Për shërbimet e pagesave”), kërkon ndryshimin e Direktivës (KE) 98/26 për finalitetin e shlyerjes në sistemet e pagesave dhe të shlyerjes së titujve (e cila është e përafruar në ligjin “Për sistemin e pagesave”). 
Me të njëjtën analogji, ndryshimet që i bëhen ligjit 55/2020 për të qenë në përputhshmëri të plotë me PSD2, kërkojnë ndryshim edhe në ligjin 133/2013 për ato ndryshime në Direktivën (KE) 98/26 që vijnë nga Rregullorja (BE) 2024/886. Konkretisht, kjo rregullore parashikon ndryshime në PSD2 duke lejuar të gjithë ofruesit e shërbimeve të pagesave të kenë akses në sisteme pagesash të cilat funksionojnë mbi parimin e finalitetit të shlyerjes. Ndërsa më parë, pjesëmarrës të këtyre sistemeve mund të ishin vetëm bankat, tashmë edhe institucionet e pagesave apo institucionet e parasë elektronike mund të jenë pjesëmarrës të drejtpërdrejtë në to. Ky parashikim është reflektuar në ndryshimet që i bëhen ligjit 55/2020 “Për shërbimet e pagesave”. Rrjedhimisht, ndryshimi duhet reflektuar edhe në ligjin 133/2013 “Për sistemin e pagesave”, duke bërë të mundur lejimin e këtyre institucioneve si pjesëmarrës në sistemet e pagesave që funksionojnë mbi parimin e finalitetit të shlyerjes. 
Efektet e pritshme

Zgjerimi i kategorive të pjesëmarrësve në sistemet e pagesave që funksionojnë mbi parimin e finalitetit të shlyerjes synon të krijojë kushte të barabarta për të gjithë ofruesit e shërbimeve të pagesave. Kjo gjë është veçanërisht e rëndësishme në kontekstin e projekteve për implementimin e sistemit për pagesa të menjëhershme ku institucionet e pagesave dhe institucionet e parasë elektronike kërkojnë të jenë konkurrentë me bankat në ofrimin e shërbimeve. Dhënia e aksesit të barabartë në sistemet e shlyerjes së pagesave ndihmon në rritjen e konkurrencës dhe eficiencën e tregut të pagesave. Nga ana tjetër, institucionet e pagesave dhe institucionet e parasë elektronike duhet të përmbushin kërkesat dhe të respektojnë rregullat e sistemeve të pagesave të përcaktuara nga ligji, në mënyrë që të lejohen të marrin pjesë në këto sisteme. 
IV. VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR

Ky projektligj  është në përputhje me nenet 78 dhe 83, pika 1 të  Kushtetutës  së Republikës së Shqipërisë.
V. VLERËSIMI I SHKALLËS SË PËRAFRIMIT ME ACQUIS COMMUNAUTAIRE (PËR PROJEKTAKET NORMATIVE)

Ky projektligj përafrohet plotësisht me nenin 4 të rregullores (BE) 2024/886 të Parlamentit Evropian dhe të Këshillit të datës 13 mars 2024, për sa lidhet me ndryshimin e Direktivës 98/26/EC, të përafruar në ligjin 133/2013 “Për sistemin e pagesave”. 
VI. PËRMBLEDHJE SHPJEGUESE E PËRMBAJTJES SË PROJEKTAKTIT

Projektligji bën dy ndërhyrje në nenin 5 të përkufizimeve: 
1. Ndryshimi i përkufizimit të konceptit të “institucioneve financiare” (shkronja “k”) duke zëvendësuar termin “bankë” me termin “institucion krediti”, në përputhje me përkufizimin që parashikohet në Ligjin 55/2020 “Për shërbimet e pagesave”, i ndryshuar. Gjithashtu, ai përfshin si institucion financiar edhe institucionet e pagesave dhe institucionet e parasë elektronike, si dhe subjekte që kryejnë veprimtari bankare e financiare, ushtrimi i veprimtarisë të të cilave bëhet me ligj të veçantë. Bankat qendrore, autoritetet publike apo ndërmarrje me fonde publike, kanë qenë pjesë e përkufizimit në ligj. 
Në përkufizim rishikohet edhe koncepti i “shoqërive komisionere”, të cilat tashmë rregullohen me legjislacionin për tregjet e kapitalit. Gjithashtu, rishikimi i shkronjës “k” parashikon se në raste të veçanta kur një sistem ekzekuton vetëm lloje të caktuara transfertash, Banka e Shqipërisë mund të vendosë që disa pjesëmarrës të konsiderohen “institucione financiare”, nëse kjo justifikohet nga rreziku sistemik dhe plotësohen kushtet e përcaktuara në ligj.

2. Ndryshimi i përkufizimit të konceptit “pjesëmarrës” (shkronja “l”). Ky ndryshim është në vijim të atij në shkronjën “k”, për të përcaktuar si pjesëmarrës në sistemet e pagesave, çdo institucion financiar ose subjekt tjetër të përfshirë në funksionimin e një sistemi (si kundërpalë qendrore, agjent shlyerës, shtëpi klerimi, operator sistemi apo anëtar klerimi), i licencuar sipas legjislacionit për tregjet e kapitalit. Në përkufizim shtohet edhe mundësia që Banka e Shqipërisë të konsiderojë edhe një nënpjesëmarrës si pjesëmarrës, pa kufizuar përgjegjësinë e pjesëmarrësit kryesor përmes të cilit kalojnë transfertat, në rast se vlerëson se ka rrezik sistemik. 
VII. INSTITUCIONET DHE ORGANET QË NGARKOHEN PËR ZBATIMIN E AKTIT 
Ngarkohet për zbatimin e këtij projektligji Banka e Shqipërisë.

VIII. PERSONAT DHE INSTITUCIONET QË KANË KONTRIBUAR NË HARTIMIN E PROJEKTAKTIT

Projektligji është hartuar nga Banka e Shqipërisë dhe propozohet nga Ministria e Financave.
IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE

Projektligji nuk ka efekte financiare për buxhetin e shtetit. 

